
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

অষ্টম পরিচ্ছেদ।
১১১


তাহা পূর্ব্বে তাঁহারা অবগত হইতে পারেন নাই বলিয়া এইরূপ ভাবে অবমানিত হন। এই পরাজয়ের দিন হইতে মোসেস্ও ইংরাজের বিপক্ষে দণ্ডায়মান হন।

 ঐ প্রদেশীয় বুয়রগণ যদিও ইংরাজের অধীনে বাস করিতেছিলেন, কিন্তু, পরাধীন থাকিবার তাঁহাদিগের আন্তরিক ইচ্ছা ছিল না। ইংরাজদিগের এইরূপ পরাজয় দেখিয়া, তাঁহারাও একত্র মিলিত হইয়া, আপনাদিগকে স্বাধীন করিবার চেষ্টায় প্রবৃত্ত হইলেন। সেই সময় ইংরাজ-গভর্ণমেণ্ট কেপকলোনীতে অপরাপর জাতির সহিত যেরূপ ভাবে যুদ্ধাদিতে নিযুক্ত ছিলেন, তাহাতে সেই সময় সৈন্য প্রেরণ পূর্ব্বক মেজর ওয়ারডেনের সাহায্য করা তাহাদিগের পক্ষে একরূপ অসম্ভব হইয়া পড়ে। ওয়ারডেনের নিকটও এরূপ সৈন্য ছিল না, যাহার দ্বারা তিনি সেই সকল গোলযোগ নিবারণ করিতে সমর্থ হন। তাঁহার নিকট যে সামান্য সৈন্য ছিল, তাহা দ্বারা তিনি সেই স্থানের রাজধানী ব্লুম্ফণ্টিন (Bloemfontein) রক্ষা করিতে সমর্থ হন মাত্র।

 ইংরাজদিগের এই অবস্থা দেখিয়া, বুয়রগণ ও মোসেস্ একত্র মিলিত হইয়া, তাঁহাদিগের বশ্যতা একরূপ অস্বীকার পূর্ব্বক স্বাধীন হইবার চেষ্টা করিতে লাগিলেন। কিরূপ উপায় অবলম্বন করিলে, তাঁহারা সহজে কার্য্য উদ্ধার করিতে সমর্থ হইবেন, তাহার বন্দোবস্ত করিবার নিমিত্ত প্রিটোরিয়াস্কে সংবাদ প্রেরণ করিলেন। বলা বাহুল্য, এই প্রিটোরিয়াসকে ধৃত করিবার নিমিত্ত ইংরাজ-গভর্ণমেণ্ট হইতে ত্রিশ হাজার টাকা পারিতোষিক ছিল।

